
Aalisarneq pillugu Inatsisartut inatsisissaassut siunnersuut 

Aalisarnermut Piniarnermullu Naalakkersuisumit saqqummiunneqartoq 

 

pillugu 

 

Aalisarnermut, Piniarnermut Nunalerinermullu Ataatsimiititaliap 

 

 ILASSUTITUT ISUMALIUTISSIISSUTAA 

 

Siunnersuutip pingajussaaneerneqarnerani saqqummiunneqartoq 

 

 

 

Ataatsimiititaliap suliarinninnermini kingullermik inuttarai: 

 

Inatsisartunut ilaasortaq Kristian Jeremiassen, Inuit Ataqatigiit, siulittaasoq 

Inatsisartunut ilaasortaq Jens Napãtôk, Naleraq, siulittaasup tullia 

Inatsisartunut ilaasortaq Harald Bianco, Inuit Ataqatigiit  

Inatsisartunut ilaasortaq Mikivsuk Thomassen, Inuit Ataqatigiit 

Inatsisartunut ilaasortaq Jens Kristian Therkelsen, Siumut 

Inatsisartunut ilaasortaq Karl Tobiassen, Siumut 

Inatsisartunut ilaasortaq Aqqalu Jerimiassen, Atassut 

 

 

Ulloq 10. maj 2024-mi aappassaaneerinerup kingorna ataatsimiititaliap siunnersuut 

misissorpaa. 

 

 

1. Siunnersuutip imarisaa siunertaalu 

Siunnersuutip imarisaa siunertaalu eqqarsaatigalugit siunnersuutip 

aappassaaneerneqarnissaanut ataatsimiititaliap isumaliutissiissutaa innersuussutigineqarpoq. 

 

2. Siunnersuutip Inatsisartunit appassaaneerneqarnera 

Siunnersuut aappassaaneerneqarmat siunnersuutip aappassaaneerneqarnissaanut 

allannguutissatut siunnersuutit Naalakkersuisunit saqqummiunneqartut ilanngullugit 

akuersissutigineqarpoq. Naalakkersuisut allannguutissatut siunnersuutaat ataatsimiititaliami 

amerlanerussuteqartut Inuit Ataqatigiinneersut Siumumeersullu kaammattuuteqarnerisigut 

saqqummiunneqarpoq. 

Inatsisissatut siunnersuut qanoq iluseqarluni pingajussaaniigassanngortinneqassanersoq 

Inatsisartut allannguutissatut siunnersuummik akuersissuteqarnikkut taamaalillutik 

aalajangerpaat. Tamatuma kingorna siunnersuut Aalisarnermut, Piniarnermut 

Nunalerinermullu Ataatsimiititaliamit suliarineqaqquttussanngorlugu innersuunneqarpoq.  

Tassunga atatillugu tunngaviusumik killigititap 3 sømilimit 12 sømilimut nuunneqarnissaata 

kiisalu aalisarnerup iluani aningaasalersuisoqarnissaanik pisariaqartitsineq qitiutillugit 

ataatsimiititaliamit sammineqarnissaat ilaatigut kissaatigineqarpoq. Aammattaaq 

pisassiissutinik ukiumoortumik qinnuteqartarnerit isumalitigeqqinneqarnissaat pillugu 

kissaammik kiisalu isumaqatiginniartoqaqqinnissaa pillugu kissaammik 

saqqummiussisoqarpoq. 

 

3. Ataatsimiititaliap siunnersuummik suliarinninnera 

Siunnersuutip pingajussaaneerneqarnissaanut ingerlatseqatigiiffiit pisortanit pigineqartut 

pisassatut pigisaat suliffeqarfinnullu allanut piumasaqaatit pillugit allannguutissatut 

siunnersuuteqartoqaqqinnissaa Naalakkersuisut aappassaaneerinninnermi nalunaarutigigaat 

ataatsimiititaliamit maluginiarneqarpoq. Isumaliutissiissutip matuma tunniunneqarnerani 

allannguutissatut siunnersuutit taakku ataatsimiititaliamit takuneqanngillat. 

 

Royal Greenlandip namminersortunit pigineqalernissaanut imaluunniit piginneqatigiinnikkut 

aaqqissuussiviginissaanut periarfissaq pillugu ataatsimiititaliami amerlanerussuteqartut 

kaammattuutaat Naalakkersuisunit isummerfigineqanngitsoq ataatsimiititaliamit 

maluginiarneqarpoq. Siunnersuutip pingajussaaneerneqarnerani tamatuma Naalakkersuisunit 

isummerfigineqarnissaa ataatsimiititaliamit naatsorsuutigineqarpoq. 

 

Aalisarnermik aningaasalersuinissamut atatillugu apeqqutit aningaasaqarnermut tunngasut suli 

nalornissutaasut paasinarsiseqqullugit pingajussaaneerinninnissaq sioqqullugu 

aningaasalersuisarfinnut attuumassuteqartunut attaveqaqqullugit Naalakkersuisut 

ataatsimiititaliamit kaammattorneqarput. Oqaloqatigiinnerit taakku pillugit Naalakkersuisunit 

ilisimaqartarnissaq ataatsimiititaliamit kissaatigineqarpoq. 

 

4. Ataatsimiititaliap inassuteqaatai 

 

- Siuliani allassimasunik oqaaseqaateqarlutik siunnersuut akuerineqassasoq 

ataatsimiititaliami amerlanerussuteqartut Inuit Ataqatigiinneersut Siumumeersullu 

inassutigaat. 

 

- Ataatsimiititaliami ikinnerussuteqartoq Naleqqameersoq siunnersuut pillugu ima 

oqaaseqarumavoq: 

Naleqqamiit paasiuminatsilluinnarparput kisitsisit piumaneqartut pissarsiareriarlugit 

aaliangersaanissamut utaqqeqqaarnissaraluaq pinngimmat taamaasilluni aammaarluni 

inuiaqatigiinni inatsisissamut pingaaruteqartorujussuarmut eqqartueqqigani suliaq 

ataatsimiititaliami suliareqqinnagu Naalakkersuisunut kaammattuuteqaannarluni 

pisoqaqqimmat aaliangigassaq Inatsisartuniittoq Naalakkersuisunut 

aaliangersagassannguinnarlugu ingerlatseqqiinnarneqarmat Naleqqamiit tupigusuutigaarput 

ataatsimiititaliami suliaq annertunerusumik suliarinagu eqqartuiffiginagu 

Naalakkersuisuutitaqartut Inuit Ataqatigiit Siumullu Naalakkersuisut suliaqassasut 

innersuussiinnarmata inatsimmi aningaasatigut sunniutissai annertunerusumik 

eqqartuiffigeqqinnagu ilami Naalakkersuisut toqqaannartumik Inatsisartuni 

suliakkiissutaasimanngitsumik suliaqarsinnaanngillat taamaammat Naleqqamiit uggoreqaarput 

taamatut sattaaserluni qaaginnaasiortumillu ataatsimiititaliami suliarinnguarnagut 

Naalakkersuisunut suliakkiisoqarniaannarmat imarisaatigut sunniutigisassaallu 

eqqartoqqaannguarnagit 

 

 

- Ataatsimiititaliami ikinnerussuteqartoq Atassummeersoq siunnersuut pillugu ima 

oqaaseqarumavoq: 

Atassummiit maluginiarparput, ataatsimiitsitaliami annertuallaamik qulequtaq qimallugu 

inuttut imminut kimmaanneq ersarippallaartoq, suliassat piunnaarlugit sulineq 

kusanarunnaavissimasoq. Taamatuttaarlu suli Naalakkersuisut allaannguutissaannut 

siunnersuummik takkuttoqanngitsut isumaliuutissiissutip atsioqquneqarnera aatsaavissuaq 

takuara, sulinerlu apeqqusernartoqartillugu. 

Inatsisissaq tamatsinnut eqquisussaq, ulluinnatsinnullumi annertuumik sunniuteqartussaq sooq 

taamak tuaviuunneqartiginersoq apeqqusernarami, apeqqutinnguilluunniit 

utaqqissutequsaanatik amerlanerussuteqartunit. 

Naalakkersuisumit suli allannguutissanik takkussisoqanngimmat 

pingajussaaneerneqarnissaanut Atassummiit akuerseqataana sakkortuumillu uparuaalluta 

taamak ikinnerussuteqarluta allagaqaateqarpugut. 

Taama oqaaseqarluni ataatsimiititaliap siunnersuut pingajussaaniigassanngortippaa. 

 

 

 

 

 

 

 

 

 

 

 

 

 

 

Kristian Jeremiassen 

Siulittaasoq 

 

 

 

 

 

 

 

 

 

Jens Napãtôk’ 

Siulittaasup tullia 

 

 

 

Harald Bianco 

   

 

 

 

 

 

 

Mikivsuk Thomassen 

 

 

 

 

 

 

 

Jens Kristian Therkelsen 

 

 

 

 

 

Karl Tobiassen 

 

 

 

 

 

Aqqalu Jerimiassen 

 

 

 
 


